TIMOTHEUS NI!

-
gan Catrin Roberts

Cefndir Beiblaidd: 
Actau 16: 1-3.  Llythyrau Paul at Timotheus

Cymeriadau:
Effraim (siopwr), Lois (nain/mam-gu Timotheus), Eunice (mam Timotheus), Llefarydd.

Offer:
Unrhyw beth i gyfleu golygfa mewn siop.  Sgrôl hir.  Ffedog i’r siopwr. Basged archfarchnad i’r ddwy wraig?

(Effraim eisoes ar y llwyfan yn glanhau silffoedd) 

Llefarydd:
Actau 16:1-3:
Aeth Paul ymlaen i Derbe ac yna i Lystra, lle roedd disgybl o'r enw Timotheus yn byw. Roedd ei fam yn Iddewes ac yn credu, ond ei dad yn Roegwr. Dim ond pethau da oedd gan Gristnogion Lystra ac Iconium i’w dweud am Timotheus, felly roedd Paul am iddo fynd gyda nhw ar y daith. Trefnodd i Timotheus gael ei enwaedu rhag i’r Iddewon yn yr ardal gael eu tramgwyddo, oherwydd roedden nhw’n gwybod fod tad Timotheus yn Roegwr.
(Lois a Eunice i’r llwyfan)

Effraim:
Bore da, ferched.  Bore braf!

Eunice:
Bore braf iawn, Effraim. Busnes yn mynd yn dda?

Effraim:
Gweddol, Eunice, gweddol. Mae siop newydd – Lidl Lystra – wedi agor yn y stryd nesaf, ac mae ambell i gwsmer wedi mynd atyn nhw. Ond diolch am gwsmeriaid ffyddlon, fel chi a Lois!

Lois:
Paid â lolian, Effraim. Rydyn ni’n rhy hen i dy weniaith.  Rydyn ni wedi dod yma i siopa dros Timotheus.

Effraim:
O!  Roeddwn i wedi clywed ei fod yn sâl.....wedi cael llaw driniaeth o ryw fath?

Lois:
 Ydy– ac mae’n siŵr fod dy ffynhonnell siaradus wedi egluro mai enwaediad oedd y llawdriniaeth honno.

Eunice:
A cyn i ti ddweud mwy – Timotheus ddewisodd gael y driniaeth er mwyn cael dechrau ar ei waith newydd.  Iawn?

Effraim:
Pa waith ydy hynny?

Eunice:
(yn ymsythu gyda balchder)


Mae Timotheus ni wedi cael ei ddewis gan Paul i fynd ar ei daith bregethu nesaf.

Effraim:
Bobl bach!  Ydy Timotheus wedi mynd drosodd at y grefydd newydd yna?

Lois:
Ydy.  Mae Timotheus ni wedi rhoi ei fywyd i Iesu, yr Arglwydd.  Mae geiriau Paul wedi cael effaith fawr arno, ac mae wedi dod i gredu.

Effraim:
Roeddwn i wedi clywed bod Timotheus a Paul yn dipyn o ffrindiau.

Lois:
Mwy na hynny erbyn hyn, maen nhw’n rhan o’r un tîm.....

Eunice:
Ac mae’n mynd i deithio’r byd fel un o bobl y Ffordd.

Effraim:
Ond mae’n rhaid eich bod chi’n poeni ychydig am hyn?

Lois:
Wrth gwrs.  Mae Timotheus yn ifanc iawn, ond mae Paul yn siŵr o ofalu amdano.

Effraim:
Ond  beth am Ioan Marc? Clywais i fod Marc wedi gadael Paul a Barnabas yn sydyn iawn yn ystod y daith ddiwethaf.

Eunice:
Bydd Timotheus ni yn gwneud yn iawn hefo Paul.  Mae’n ysu am gael teithio a gweld y byd.

Lois:
Digon o siarad – rydyn ni wedi dod yma i siopa.  Mae angen i ti gasglu popeth sy ar y rhestr yma, Effraim.  Erbyn nos Fawrth!

(Lois yn rhoi  sgrôl i Effraim.  Effraim yn agor y  sgrôl, ac yn gadael i’r gynulleidfa weld pa mor hir ydy’r rhestr!)

Effraim:
Ydy Paul yn gwybod bod Timotheus yn mynd i ddod â’r holl bethau yma?  Bydd angen pedwar mul i gario’r llwyth!

Lois:
Llai o dy lol!  A cofia am y ffisig arbennig yna at y stumog.  Rwyt ti’n gwybod am y drafferth mae Timotheus yn ei gael gyda’i stumog.  A dweud y gwir, mae hynny yn fy mhoeni.  Beth os bydd yn sâl, a neb i edrych ar ei ôl.....Timotheus bach  ni mewn poen.... a neb i dendio arno....a finnau mor bell!......

Eunice:
Lois!  Dyna ddigon o ffys.  Mae Timotheus am fynd, a rhaid i ni fodloni ar hynny.  Y peth olaf mae ei angen ydy mam a nain/mam-gu yn dripio dagrau drosto.

Lois:
 Dw i’n gwybod, ond .....

Effraim:
Bydd Timotheus yn iawn, Lois.  Mae’n fachgen call, sy wedi cael ei fagu’n iawn.  Synnwn i damaid na fydd yn arweinydd fel Paul ryw ddydd.  Bydd pobl yn siarad amdano....... efallai y bydd rhywun yn ysgrifennu amdano mewn llyfr!

Eunice:
Timotheus ni?!  Dydw i ddim yn meddwl. Beth bynnag, rhaid i ni fynd.  Mae angen mynd i Siop Debora i archebu dau grys newydd i Timotheus.  Cofia Effraim – nos Fawrth!

Effraim:
Iawn, Eunice.  Hwyl fawr!

(exit pawb)

Llefarydd:
2 Timotheus 2:1-7: 

Felly, fy mab, gad i haelioni rhyfeddol y Meseia Iesu dy wneud di’n gryf.  Dywed di wrth eraill beth glywaist ti fi’n ei ddweud o flaen llawer o dystion – rhanna’r cwbl gyda phobl y gelli di ymddiried ynddyn nhw i ddysgu eraill.  A bydd dithau hefyd yn barod i ddioddef, fel milwr da i Iesu y Meseia. Dydy milwr ddim yn poeni am y mân bethau sy'n poeni pawb arall – mae eisiau plesio ei gapten.  Neu meddylia am athletwr yn cystadlu mewn mabolgampau – fydd e ddim yn ennill yn ei gamp heb gystadlu yn ôl y rheolau.  A'r ffermwr sy'n gweithio mor galed ddylai fod y cyntaf i gael peth o’r cnwd.  Meddylia am beth dw i'n ddweud. Bydd yr Arglwydd yn dy helpu di i ddeall hyn i gyd. 

